
DEWIS Y SAITH

-
gan Catrin Roberts

Cefndir Beiblaidd: Actau 6:1-6

Cymeriadau: 2 grediniwr cynnar o’r Synagog Helenistaidd yn Jerwsalem.  Aelod 1 yn siarad ac ymateb fel Undebwr llafur brwd (à la Arthur Scargill)

Aelod 1:
Dw i’n dweud wrthyt ti, comrade, rydyn ni wedi ennill buddugoliaeth bwysig heddiw.

Aelod 2:
Os wyt ti’n dweud

Aelod 1:
Ydw, frawd (chwaer). Rhaid i ni sticio gyda’n gilydd.  Rhaid i ni gefnogi’n gilydd. Pan mae un yn dioddef, mae pawb yn dioddef. Dydy hi ddim yn iawn bod rhai yn cael mwy na’r lleill.  Mae pawb yn gyfartal yng ngolwg Duw. Mae gan bawb hawliau!

Aelod 2:
Cytuno bob gair!

Aelod 1:
Fe ddywedais i wrthyn nhw yn blaen.  “Pedr”, meddwn i, “ Frodyr, comrades yn y ffydd, rhaid i bethau newid!  Rhaid gwneud yn siwr fod pawb yn rhannu bendithion y bywyd newydd.  Mae’r werin wedi dioddef digon dros y blynyddoedd. Rhaid i bob gweithiwr dderbyn ei haeddiant.”

Aelod 2:
Roeddwn i’n meddwl mai’r gweddwon oedd yn cael cam, dim y gweithwyr.

Aelod 1:
Beth ydy gweddwon, frawd, ond gweithwyr y gorffennol? Wedi  gweithio i ofalu am eu gwŷr, a neb, NEB (yn ddramatig) i ofalu amdanyn nhw erbyn hyn. Siawns nad ydyn nhw’n haeddu cynhaliaeth gan rai sy’n dweud eu bod nhw’n dilyn llwybr cariad.

Aelod 2:
Ond mae’r eglwys YN gofalu amdanyn nhw.

Aelod 1:
Ond ydyn nhw’n gofalu am bawb yn deg, gyfaill?  Onid ydy gweddwon y synagog Helenistaidd yn haeddu’r un sylw â gweddwon y synagog Hebraeg?  Rwyt ti’n gwybod beth sy wedi bod yn digwydd -  dim bwyd yn dod iddyn nhw am ddyddiau.  Ond yr Hebrewyr?  Pryd ar glud - “Meals on wheels” bob dydd!

Aelod 2:
Ond mae’r arweinwyr yn mynd i sortio popeth allan?

Aelod 1:
Ydyn. Ar ôl i mi ddangos beth ydy beth iddyn nhw!  Solidarity, dyna beth sy ei angen!

Aelod 2:
Pwy sy’n mynd i wneud y gwaith?

Aelod 1:
Wel.  Dim yr apostolion, siŵr i ti.  Mae digon o waith ganddyn nhw yn pregethu a rhannu  Efengyl yr Arglwydd.  Digon teg.  Maen nhw wedi dweud eu bod nhw am roi’r cyfrifoldeb i rywun arall.  Pwy?  Dydw i ddim yn gwybod.  Tyrd! Rhaid i ni fynd i ddweud y newydd da wrth y brodyr.

Aelod 2:
Brodyr?  Roeddwn i’n meddwl mai’r gweddwon oedd yn cael cam.

Aelod 1:
(yn edrych yn flin) Chwiorydd ta!


(yn codi braich yn fuddugoliaethus, a dweud yn uchel fel slogan)


Ymlaen â ni i’r byd newydd!

Llais:
Dyma’r Deuddeg yn galw’r credinwyr i gyd at ei gilydd . “ Cyhoeddi a dysgu pobl beth ydy neges Duw ydy’n gwaith ni, dim trefnu’r ffordd mae bwyd yn cael ei ddosbarthu.” medden nhw.  “Felly frodyr a chwiorydd, dewiswch saith dyn o’ch plith – dynion mae pawb yn eu parchu ac yn gwybod eu bod yn llawn o’r Ysbryd Glân – dynion sy’n gallu gwneud y gwaith. Rydyn ni’n mynd i roi’r cyfrifoldeb yma iddyn nhw. Wedyn byddwn ni’n gallu rhoi’n sylw i gyd i weddi a dysgu pobl beth ydy neges Duw.”  Roedd y syniad yma’n plesio pawb, a dyma nhw’n dewis y canlynol: Steffan (dyn oedd yn credu’n gryf ac yn llawn o’r Ysbryd Glân), a Philip, Procorws, Nicanor, Timon, Parmenas a Nicolas o  Antiochia.

